
— 175 —







Tapi waktoe merdikah itoe soeda tida digoenaken olehnja seperti laen anak-anak, jang teroes-meneroes djalan loentang-lantoeng ka sana-sini. Ia meloekis gambar, batja berbagi-bagi boekoe tjerita atawa meliat Sioe-kioe memaen sama Bong-loan. Pendeknja, kaloe boekan kliwat kapaksa lantaran diadjaki oleh kawan-kawan sakola, Hoei-djin tida nanti pergi bergelandangan di loearan, kerna sadari bertetangga sama Bong-loan, adalah ia rasaken
seperti roemahnja telah djadi lebi enak boeat ditinggalken antero hari.

Tjara demikian plahan-plahan satengah boelan
soeda berlaloe, pasar malem soeda liwat, dan
achirnja datenglah waktoe aken orang merajaken
tahon baroe.

Pada harian Tjhiagwee tjee-it itoe, baroe sadja
lontjeng mengoetaraken poekoel ampat pagi, Hoei-djin soeda bangoen dari tidoer. Laloe ia tjoetji moeka dan berpakeh pakehan, kamoedian lantas ia pergi ka pertengahan, dimana ia dapetken mahtoewanja sedeng oenggat-anggoet pasang hio didepan aboenja ia poenja leloehoer.
Hoei-djin djoega lantas toeroet pasang hio, sasoedah itoe laloe membri selamat tahon baroe pada mah-toewanja, jang tatkalah meliat tjoetjoenja berloetoet, sigra membatja dowa, katanja:

„Ija, goea harep sadja loe djadi pandjang oemoer, bisa anter goea poenja hari toèwa. Dari ketjil goea

